
Agastyakrita Vedapada Stava

అగస్త్యకృతవేదపాదస్తవః

అగస్త్యః -
భర్గో దేవస్య సవితుర్వరేణ్యమిహ ధీమహి ।
స భర్గో భగవాన్ శమ్భుః ధియోయో నః ప్రచోదయాత్  ॥ ౪॥
గణగణపతయే నమో నమః సురగణపతయే నమో నమః ।
అగపతిపతయే నమో నమః పశుపతిపతయే నమో నమః ॥ ౫॥
నమస్తేఽస్తు గణేశాయ మహాదేవసుతాయ తే ।
విఘ్నాన్ధకారసూర్యాయ  బ్రహ్మణాం  బ్రహ్మణస్పతే  ॥ ౬॥
నమామి ఢుణ్ఢిం  మదసిక్తగణ్డం  కృపాఘషణ్డం  విధృతార్ధముణ్డమ్   ।
స్వభక్తవిఘ్నార్తిహరప్రచణ్డం   పరాత్పరం యన్మహతో మహాన్తమ్ ॥ ౭॥
గణాధిపం గణ్డతలాలికోటికిరీట  కోటిధ్వజనిర్జితామ్బుధేః  ।
సంసేవితాఙ్ఘ్రి  ప్రణమామి  సర్వదా కవిం కవీనాముపమశ్రవస్తమమ్   ॥ ౮॥
సిద్ధిం  దాతుం బుద్ధిం  వృద్ధిం  శక్తం  నిత్యం గౌరీపుత్రమ్  ।
స్కన్దం  వన్దే వన్ద్యం  వేదైః  సుబ్రహ్మణ్యోం  సుబ్రహ్మణ్యమ్  ॥
తారకాసురసంహారం విహారచతురం పరమ్ ।
వన్దే వన్దారుమన్దారం   కుమారం పుష్కరస్రజమ్  ॥ ౧౦॥
అకస్మాదస్మదీయేన భాగ్యేన సుఖదేవ మే ।
స్మరారాతిస్మృతిస్తావదభ్రాత్  వృష్టిరివాజని  ॥ ౧౧॥
యే వైదికస్మార్తవిధిప్రయుక్తక్రియాజలక్షాలనపూతచిత్తాః    ।
విభూతిరుద్రాక్షవిభూషణాస్తే  శమేన శాన్తాః శివమాచరన్తి ॥ ౧౨॥
సురాపారశిరోరత్నప్రభానీరాజితాయ  తే ।
మహాదేవాయ శర్వాయ సదసస్పతయే నమః ॥ ౧౩॥
భూతజాతసముత్పత్తిహేతుభూతాయ సర్వదా ।
సర్వదేవాభివన్ద్యాయ  భూతానాం పతయే నమః ॥ ౧౪॥

సర్వామరాధిదేవాయ వేదారాధ్యపదాయ తే ।
దేవోత్తమోత్తమాయాశు పశూనాం పతయే నమః ॥ ౧౫॥
కాలాన్తకాయ శర్వాయ మహామృత్యుఞ్జయాయ  చ ।
భూతస్వర్గాపవర్గాయ   జగతాం పతయే నమః ॥ ౧౬॥
నమస్త్రిలోకనాథాయ  నమః పరతరాయ తే ।
నమః శాన్తాయ భగవన్ అన్నాన్నాం పతయే నమః ॥ ౧౭॥
ఆర్యచిత్తప్రవిష్టాయ   ప్రహృష్టాయ   సురేష్వపి ।
ప్రకృష్టాయాతిపుష్టాయ    పుష్టానాం  పతయే నమః ॥ ౧౮॥
మహాభూతాధిపతయేభూతభీతిప్రదాయ  చ ।
భూతిప్రదప్రభూతాయ   దిశాం చ పతయే నమః ॥ ౧౯॥
విశ్వమాయావిదూరాయ విశ్వవిశ్వప్రియాయ  చ ।
విశ్వేశ్వరాయ సోమాయ విశ్వరూపాయ వై నమః ॥ ౨౦॥
ఘోర తత్పురుషేశాన వామదేవ సదాశివ ।
అవిద్యాధ్వాన్తసూర్యాయ సద్యోజాతాయ వై నమః ॥ ౨౧॥
నమో భర్గాయ  భీమాయ భగనేత్రహరాయ  తే ।
దేవతాసార్వభౌమాయ నమో రుద్రాయ  మీఢుషే ॥ ౨౨॥
సహస్రశిరసే  తుభ్యం సహస్రచరణాయ  చ ।
నమః సహస్రహస్తాయ  సహస్రాక్షాయ  మీఢుషే ॥ ౨౩॥
భాలభాసురనేత్రాగ్నిసన్దగ్ధత్రిపురాయ     తే ।
నమః సున్దరరూపాయ  సుమృడీకాయ మీఢుషే ॥ ౨౪॥
సంసారఘోరరోగార్తినివారణకరాయ తే ।
నమస్తుభ్యమషాఢాయ సహమానాయ మీఢుషే ॥ ౨౫॥
సమస్త వేదవేదాన్తవన్దివన్దితమవ్యయమ్   ।
భవ్వస్వరూపం తం వన్దే సదసస్పతిమద్భుతమ్ ॥ ౨౬॥
సురాసురగణారాధ్యం దురారాధ్యం దురాత్మనామ్ ।
పరమానన్దదం  వన్దే సుగన్ధిం  పుష్టివర్ధనమ్   ॥ ౨౭॥
తమేవ భక్త్యా హృది భావయామో భవం భవానీరమణం భజామః ।

భవాదినామాని ముదా వదామోయతః ప్రసూతా  జగతః ప్రసూతీ  ॥ ౨౮॥
గౌరీ విహారప్రవరప్రజాతస్వేదోదకామోదవిజృమ్భితేన   ।
ఉమాసహాయః సమయః స భూయః తోయేన జీవాన్ వ్యచసర్జ భూమ్యామ్ ॥ ౨౯॥
య ఏవ తావద్భిరిరాజకన్యా విన్యస్తహస్తస్తనమస్తహస్తః  ।
స ఏవ తావవ్ద్యచసర్జ  తస్యాం యదోషధీభిః పురుషాన్ పశూంశ్చ ॥ ౩౦॥
ప్రదోషకాలీనశివార్చనేన  యః సర్వదోషాపహరో హరో మే ।
గౌరీవిహారాదరతః ససర్జ యదేష భూతాని చరాచరాణి ॥ ౩౧॥
భాలాక్షం దక్షయజ్ఞాదిశిక్షాదక్షాభిలక్షితమ్  ।
వన్దే దేవం విరూపాక్షమక్షరం పరమం పదమ్ ॥ ౩౨॥
శివప్రభావశ్రవణోత్సుకాయ   శివార్చనానన్దవిజృమ్భితాయ  ।
శివస్తవాఖ్యానవివర్ధనాయ  శివ ప్రజాయై  శివమస్తు మహ్యమ్ ॥ ౩౩॥
మహాప్రభుః  శమ్భురుమాసహాయో దయామయోభూతిమయో మయోఽపి ।
మాతా పితా మే స హితప్రదాతా  ధాతా విధాతా పరమోత సన్దృక్  ॥ ౩౪॥
మఙ్గలాలఙ్కృతార్ధాఙ్గమర్ధేన్దులలితాలకమ్      ।
అర్ధనారీశ్వరం  వన్దే పురుషం కృష్ణపిఙ్గలమ్   ॥ ౩౫॥
జగన్నిర్మాణచాతుర్యమర్యాదాసేతుసేవితమ్ ।
వన్దే శాన్తముమాకాన్తం జగతస్తస్థుషస్పతిమ్  ॥ ౩౬॥
పురాదికామరారాతిసంహారచతురం పరమ్ ।
పరాత్ పరతరం వన్దే జేతారమపరాజితమ్ ॥ ౩౭॥
తం వన్దే సచ్చిదానన్దమద్వైతమతిసున్దరమ్    ।
లీలయా విదధేయోయమిమాని త్రీణి  విష్టపా  ॥ ౩౮॥
తం వన్దే నిత్యసర్వజ్ఞం  నిత్యవిజ్ఞానసాగరమ్  ।
యతోయజూంషి జాతాని ఋచః సామాని జజ్ఞిరే  ॥ ౩౯॥
భవన్తమేవ సతతం భగవన్తముమాపతిమ్ ।
స్మృత్వా తరతి సంసారంయో విశ్వాఽభివిపశ్యతి ॥ ౪౦॥
సర్వామరనియన్తారం శఙ్కరం లోకశఙ్కరమ్ ।
భజ యస్య ప్రసాదేన  వ్యాప్య నారాయణః స్థితః  ॥ ౪౧॥

తమేవ వన్దే దేవేశం మహేశం శరణం గతః ।
యదాజ్ఞయా  జగద్ ధాతా యథాపూర్వమకల్పయత్ ॥ ౪౨॥
స్మరారిం తమహం వన్దే యల్లిఙ్గం   మఙ్గలప్రదమ్   ।
పూజయన్తి ప్రసూనాద్యైరిన్ద్రజ్యేష్ఠా    మరుద్గణాః  ॥ ౪౩॥
నమామి తముమార్ధాఙ్గం   శఙ్గం  మఙ్గలదాయకమ్  ।
యమారాధ్య సుఖం ప్రాపుః  దేవాసః పూషరాతయః ॥ ౪౪॥
నమామి తం మహారుద్రం  శామ్భవాశ్చిద్ధనం  పరమ్ ।
సతతం వేదవేదాన్తేః సఞ్జానానా  ఉపాసతే ॥ ౪౫॥
నమామి తాం పరాం గౌరీం కుచకుఙ్కుమరూధితామ్ ।
స్మృత్యాప్యానన్దదామాశు యా తే రుద్ర శివా తనూః ॥ ౪౬॥
నమస్తే కరుణాపారసాగరాయ స్మరాయ చ ।
నమః శాన్తిరసాయాపి నమస్తే రుద్రమన్యవే  ॥ ౪౭॥
మహాప్రలయకాలాగ్నినిభశూలాయ  తే నమః ।
నమః పరశవే తావత్ ఉతోత ఇషవే నమః ॥ ౪౮॥
ఫణిరాజమహాకాయజ్యాజ్యోత్స్నామణ్డితాయ  చ ।
మహామేరుస్వరూపాయ నమస్తే అస్తు ధన్వనే ॥ ౪౯॥
రక్తకఙ్కణభాభారభాసురాభ్యాం భవ ప్రభో  ।
భక్తాభీష్టప్రదాభ్యాం   చ బాహుభ్యాముత తే నమః ॥ ౫౦॥
సురాసురాదికాపారసంహారకరణాన్యపి ।
ఘోరాణ్యపారరూపాణి తస్మాత్తేభ్యోఽకరం నమః ॥ ౫౧॥
మాం మామకధియా దీనం తావకం కరుణాకర ।
కురు శఙ్కర సమ్పన్నం దరిద్రన్నీలలోహిత  ॥ ౫౨॥
శాఙ్కరాగ్రేసరారాధ్యం  శివారాధనసాధనమ్ ।
రక్ష రక్ష విరూపాక్ష నాన్యం విన్దామి  రాధసే ॥ ౫౩॥
దారాణాం మమ పుత్రాణాం  పౌత్రాదీనాం  విశేషతః ।
త్వత్పాదుకారాధకానామస్మాకమవితా భవ ॥ ౫౪॥
అతః పరముమాకాన్త దుర్దశాం  న సహామహే ।
తాం దుర్దశాం  హరాస్మాకం భూరిదాం భూరి దేహి నః ॥ ౫౫॥

శివపూజనసక్తేభ్యః శామ్భవేభ్యః ప్రతిక్షణమ్  ।
పవిత్రం  గాత్రమస్మభ్యం  వసు స్వార్హం  తదాభర ॥ ౫౬॥
భావేభ్యో భవభీరుభ్యో భస్మాఙ్గేభ్యః  ప్రయత్నతః  ।
భవానీరమణ స్వామిన్ ఇషంస్తోతృభ్య ఆభర ॥ ౫౭॥
సర్వ మోహవినాశాయ సర్వాభీష్టద  శఙ్కర ।
ప్రయచ్ఛ  శాఙ్కరీం విద్యాం రాయా విశ్వపుషా సహ ॥ ౫౮॥
శివపూజాసాధనానాం బిల్వానామార్జనాయ  చ ।
తథా శివప్రణామార్థం   బలం ధేహి తనూషు నః ॥ ౫౯॥
శివపూజనసామగ్రీవిరహాదేవ  దుఃఖినః ।
హృద్రోగం  మమ సూర్యేశ హరిమాణం చ నాశయ ॥ ౬౦॥
శివద్రోహరతా  ఏవ శివభక్తపరరాఙ్ముఖాః ।
తాన్ శివాచారరహితాన్ విబాధస్వ మహామ్భసి ॥ ౬౧॥
అనన్యశరణానస్మాన్ త్ర్యక్ష  దాక్షాయణీప్రియ  ।
కటాక్షేణ విరూపాక్ష రక్ష ణో బ్రహ్మణస్పతే  ॥ ౬౨॥
గౌరీపతే పితా మాతా దాతా త్రాతా  విశేషతః ।
త్వమస్మాకం ధనం భాగ్యముత భ్రాతోఽత  నః సఖా ॥ ౬౩॥
స్తన్యపానాదిసమయే న కృతం శివపూజనమ్ ।
అన్యచ్చ తత్ క్షమస్వేశ యన్మయా దుష్కృతం కృతమ్ ॥ ౬౪॥
కర్పూరపూరనీహార గిరిసున్దర  విగ్రహమ్  ।
గిరిజానుగ్రహానుగ్రం   గాయే త్వాం మనసా గిరా ॥ ౬౫॥
సోఽయం దేయో వరోఽస్మభ్యం వయం లిఙ్గం  సమర్పితమ్ ।
బిల్వాదిసాధనైర్దివ్యైః    పశ్యేమ శరదః శతమ్ ॥ ౬౬॥
శివలిఙ్గార్చనోద్యోగమహోత్సవ  సమన్వితాః ।
సర్వసౌభాగ్యసమ్పన్నా జీవేమ శరదః శతమ్ ॥ ౬౭॥
గౌరీవిహారశ్రీపుఞ్జ  మఞ్జుశిఞ్జితమఞ్జులమ్    ।
శ్రీకాలకాలమాలోక్య  నన్దామ  శరదః శతమ్ ॥ ౬౮॥
ఉమాసహాయం సదయం ప్రసన్నహృదయం  హృది ।

ఆనన్దం  ముహురాలోక్య మోదామ శరదః శతమ్ ॥ ౬౯॥
ప్రసీద  భగవన్ శమ్భో భవత్కరుణయా వయమ్ ।
నిర్భయాః శామ్భవా ఏవ భవామ శరదః శతమ్ ॥ ౭౦॥
హారాపారకథామేవ సంసారాతిభయక్షయమ్ ।
కర్తుమత్యుద్యతాః శ‍ృణవామ శరదః శతమ్ ॥ ౭౧॥
శివ శఙ్కర గౌరీశ మహాదేవాన్తకాన్తక ।
శూలిన్ ఇత్యాదినామాని ప్రబ్రవామ   శరదః శతమ్ ॥ ౭౨॥
అపమృత్యు మహామృత్యు మహారోగ కులైరపి  ।
ఆధిభిర్వ్యాధిభిః నిత్యమజీతాః స్యామ శరదః శతమ్ ॥ ౭౩॥
గౌరీకుచగిరిస్ఫారకాశ్మీరరసరూషితమ్ ।
సదా చాఙ్గేషు  పశ్యామియువానం విశ్పతిం కవిమ్ ॥ ౭౪॥
గౌరీమనోహరస్మేరవిలోకనవిశారదమ్ ।
దృష్ట్వా  హృష్టోఽస్మి  తం సామ్బం సుభాసం శుక్రశోచిషమ్  ॥ ౭౫॥
అపారాసారసంసారరోగభోగవినాశకః ।
స్మృతః స్మరహరః శూరో నీలగ్రీవో  విలోహితః ॥ ౭౬॥
స్మృతః స్తుతః శ్రుతో  ధ్యాతః పూజితో వా సకృన్ముదా ।
ముక్తిప్రదో  మహాదేవః తువిగ్రీవో  అనామయః ॥ ౭౭॥
రుద్రవీణాగానలోలలీలయా  సామకల్పకః ।
సామగానప్రియః  సోఽయముపాస్మై  గాయతా నరః ॥ ౭౮॥
రుద్రసూక్తప్రియో   దేవో రుద్రాధ్యాయప్రియః   శివః ।
అతస్తైరఖిలర్నూనమేష  విరప్రైరభిష్టుతః   ॥ ౭౯॥
శివార్చనాదయో ధర్మాః చిత్త శఙ్కరకల్పితాః ।
అతో భజ విరూపాక్షమధ్యక్షం ధర్మణామిమమ్ ॥ ౮౦॥
ప్రణమన్తి  సురాః సర్వే ప్రణతం  శివసన్నిధౌ ।
అతః కుర్మో నమస్కారాన్ రుద్రాయ  స్థిరధన్వనే  ॥ ౮౧॥
రుద్రాధ్యాయాదిభిర్యా యా నమస్యా ప్రతిపాదితా  ।
సా పినాకినమాయాతి నమస్యా కల్మలీకినమ్ ॥ ౮౨॥

నేత్రామ్భోరుహ  తే కృత్యం హితమద్యాధునోచ్యతే ।
పశ్య మామక పశ్యేశం భ్రాజమానం  హిరణ్మయమ్ ॥ ౮౩॥
శివనామసుధాధారాం ఘోరసంసారహారిణీమ్ ।
అన్తఃకరణపాత్రేణ  పాతం గౌరావివేరిణీ ॥ ౮౪॥
శివనిర్మాల్యమాల్యాని సమ్యగాఘ్రాయనాసికే  ।
శామ్భవేభ్యోఽధునా నిత్యమస్మభ్యం శర్మ యచ్ఛతమ్ ॥ ౮౫॥
రసనే మధురాపారరసాస్వాదనతత్పరే ।
శివనారసం బ్రూహి  జయతామివదున్దుభిః  ॥ ౮౬॥
రే రే చిత్తచకోర త్వం జహి దుఃఖమతః పరమ్ ।
శివనామసుధాధారాం గేరో న తృషితః పిబ ॥ ౮౭॥
రే రే మనశ్చఞ్చరీక శివపాదామ్బుజం ముహుః ।
గాఢమాలిఙ్గ మచ్చిత్తం యోషా జారమివ ప్రియమ్  ॥ ౮౮॥
మహార్హరత్నాకరచారుమేరుభూరిప్రభాభాసురభూషణాయ   ।
మహేశ్వరాయాతిమనోహరాయ మహో మహీం సుష్ఠుతిమీరయామి  ॥ ౮౯॥
మహేశ్వరాతిదుఃసహామితాతిగర్భవేదనా

సమాకులానపారపాపసఙ్ఘసఙ్కులానిమాన్  ।
అవావ మామవావ మాముమాసహాయ కాలహన్

అదూషణోవ సోమ హే మృశస్వ శూర రాధసే ॥ ౯౦॥
భజేమ కామదం ముదా హృది ప్రవిష్టమష్టధా  

నిరన్తరాయమన్తరాయనాశహేతుసాధకమ్ ।
అనర్గలప్రవాహసృష్టికారణం    సభాపతిః

స నో దదాతు తం రయిం రయిం పిశఙ్గసన్దృశమ్   ॥ ౯౧॥
నమోఽన్ధకాసురాది  సర్వశత్రు నాశహేతవే

సురాధికాయ చిత్తమేతదిన్దుఖణ్డమౌలయే   ।
భయాపహాయ దేయమేవ బిల్వపల్లవామలం

న యస్య దృశ్యతే సఖా న హీయతే కదాచన ॥ ౯౨॥
అహో మహాదేవ మహానుభావ శుభస్వభావానుపమప్రభావ  ।
భవోద్భవానుద్భవ భవ్యభావ భవే భవే నాతిభవే భవస్వ మామ్ ॥ ౯౩॥

మహాఘకోటికూటకోటిదావపావకానలాన్
అపారకామవఞ్చితానుదారకామలోలుపాన్ ।

అనాథనాథ విశ్వనాథ తానవావ తావకాన్
అదూషణోఽవ సోమహన్ మృశస్వ శూర రాధసే ॥ ౯౪॥

మన్దారకున్దాదిమరన్దధారాసక్తాలిమాలాకులమాలికాభిః    ।
సమర్చయామి స్తుతిభిర్గిరీశమషాఢముగ్రం   సహమానమాభిః ॥ ౯౫॥
నమో నమస్తే గిరిరాజరాజకుమారికాసున్దరకాముకాయ  ।
నమో నమస్తేఽస్తు పునర్నమస్తే నమో జఘన్యాయ చ బుధ్నియాయ ॥ ౯౬॥
తస్మై  నమః సర్వగుణార్ణవాయ  సర్వామరారాధితపాదుకాయ ।
గౌరీసమేతాయ బహుప్రజేయం  యతః ప్రసూతా  జగతః ప్రసూతీ  ॥ ౯౭॥
తస్మై  నమో మఙ్గలమఙ్గలాయ   శ్రీమఙ్గలాలఙ్కృతవిగ్రహాయ    ।
వేదాన్తసఙ్ఘాతసమాశ్రయాయ  యస్మాత్ పరం నాపరమస్తి కిఞ్చిత్ ॥ ౯౮॥
సుధాకరాపారకరప్రసారవిహారతారాకరహారభార  ।
నమో నమస్తేఽస్తు నమో నమస్తే యస్మిన్నిదం సఞ్చ విచైతి  సర్వమ్ ॥ ౯౯॥
హిరణ్యరూపం చ హిరణ్యబాహుం హిరణ్యనాథం చ హిరణ్యవర్ణమ్  ।
నమామి భాలస్ఫురదగ్నిజాలం హిరణ్యదం తం శుచివర్ణమారాత్  ॥ ౧౦౦॥
సూక్ష్మాతిసూక్ష్మాద్భుతవిగ్రహాయ  మహోన్నతాత్యున్నతసన్నుతాయ ।
నమో నమస్తే శ్రుతిసన్నుత  త్వమణోరణీయాన్ మహతో మహీయాన్ ॥ ౧౦౧॥
న కేవలం పర్వతమస్తకేషు న కేవలం పర్వతమధ్యభాగే ।
న కేవలం తద్గిరిమూలభాగే  అధఃస్విదాసీత్ ఉపరిస్విదాసీత్ ॥ ౧౦౨॥
న కేవలం పూర్వదిగాశ్రయోఽయం  న కేవలం తిష్ఠతి  దక్షిణాయామ్ ।
న పశ్చిమాయామయముత్తరస్యాం వ్యాప్తః స సర్వాః ప్రదిశో  దిశశ్చ ॥ ౧౦౩॥
సంసారరోగాదికరోగజాలం శ్రీకాలకాలాఖిలలోకపాలమ్  ।
దూరీకురు త్వం త్వరయా దయాబ్ధే భిషక్తమం త్వాం భిషజాం శ‍ృణోమి ॥ ౧౦౪॥
పశ్యాధునా పశ్య భవత్పదాబ్జపూజారతం  భస్మవిభూషితాఙ్గమ్  ।
రుద్రాక్షమాలాభరణం  మహేశ పశ్చాత్ పురస్తాదధరాదుదక్తాత్ ॥ ౧౦౫॥
దయాసుధాసాగరధీరధారాతరఙ్గసఙ్గత్వదపాఙ్గసఙ్గాత్     ।
వయం మహాపాపకులస్వరూపాః త్వత్పాదనావా దురితం తరేమ ॥ ౧౦౬॥

దైన్యామ్బుధారాధరధీరధార  పురాపకారాకరమాదరేణ ।
మాం పాలయాభీష్టవిశిష్టమిష్టమోజిష్ఠయా     దక్షిణ ఏవ రాతిమ్ ॥ ౧౦౭॥
మహేశ్వరారాధనసాధనానామాసాదనేనైవ  నయామి కాలమ్ ।
న కాలభీర్దేహి  మమామితాయుః యది క్షితాయుః యది వా పరేతః ॥ ౧౦౮॥
కదా ముదా సున్దరమన్దహాసపురఃసరం   మాం స్మరవైరిరారాత్  ।
భస్మాఙ్గమాలిఙ్గతి   సోత్తమాఙ్గైః  స్థిరేభిరఙ్గైః   పురురూప ఉగ్రః  ॥ ౧౧౦॥
కదా త్రిపుణ్డ్రాఙ్కితభాలభాగం   రుద్రాక్షమాలాభరణప్రియం   చ ।
లిఙ్గార్చకం  ద్రక్ష్యతి  రక్షణాయ హిరణ్యరూపః స హిరణ్యసన్దృక్  ॥ ౧౧౧॥
బిల్వాదిసమ్పూజితలిఙ్గమధ్యాత్  వినిర్గతం  బిల్వదలాఙ్కితాఙ్గమ్  ।
శఙ్గం  ప్రపశ్యామి  ముహుర్ముదాఽహమాదిత్యవర్గ తమసః పరస్తాత్ ॥ ౧౧౨॥
తమేవ దేవోత్తమమిన్దుమౌలిం  భజామి భక్త్యా భగవన్తమేకమ్ ।
భవం భవానీపతిమామనన్తి వేదాన్తవిజ్ఞానసునిశ్చితార్థాః   ॥ ౧౧౩॥
తమేవ సామ్బం సతతం భజామి యల్లిఙ్గపూజాసమవాప్తభాగ్యః   ।
హిరణ్యగర్భః సమవర్తతాగ్రే భూతస్య జాతః పతిరేక ఆసీత్ ॥ ౧౧౪॥
తమేవ విశ్వేశ్వరమాశ్రయామి యో దేవదేవో జగదేకనాథః ।
యద్దృష్టిమాత్రం    శ్రియమాతనోతి  శ్రీణాముదారో  ధరుణో రయీణామ్ ॥ ౧౧౫॥
సుపుత్రపౌత్రాదిసమృద్ధికామాః    కామారిమేకం శరణం ప్రపన్నాః  ।
యతః సమస్తేప్సితదానలోలః హిరణ్యగర్భః సమవర్తతాగ్రే ॥ ౧౧౬॥
మహేశ్వరాదేవ సమస్తమేతత్ కల్పావసానే పునరేవ జాతమ్ ।
ఆదావుమాలిఙ్గితసున్దరాఙ్గాత్    దివా చ నక్తం పరితోయువాఽజని ॥ ౧౧౭॥
భో లోచనోరుభ్రమరప్రకృష్టమన్దారకున్దాదిమరన్దధారామ్       ।
విహాయ గౌరీపతిమాశ్రితాయ  స్వాదుః కిలాయం మధుమాముతాయమ్ ॥ ౧౧౮॥
క్షీరం ఘృత శర్కరయా సమేతం గృహాణ జిహ్వే మధురప్రియే  త్వమ్ ।
ఫలాని రమ్యాణి పునర్గృహాణ  స్తుహి శ్రుతం  గర్తసదం యువానమ్ ॥ ౧౧౯॥
అతః పరం కాలభయం న మే స్యాత్ న గర్భవాసాదిభయాని నూనమ్ ।
యతో జలైః  బిల్వదలైః  ప్రగేషు  యక్ష్వామహే సౌమనసాయ రుద్రమ్  ॥ ౧౨౦॥
శ్రీమన్మహాదేవ  దయాసముద్ర శ్రీమన్మహారుద్ర  మమాపరాధాన్ ।
దూరీకురు త్వం కృపయా త్వమీశ పితేవ పుత్రాన్  ప్రతి  నో జుషస్వ ॥ ౧౨౧॥

మామవ్యక్తవ్యక్తసర్వాపరాధాగాధామ్భోధిక్రూరనక్రాదిదష్టమ్     ।
దృష్ట్వాఽరిష్టానిష్టనాశాయ   భూయో దేవస్త్రాతా  త్రాయతామప్రయుచ్ఛన్   ॥ ౧౨౨॥
యత్పాదాబ్జం  యోగిర్భిర్నైవ  దృష్టం  బ్రహ్మాద్యైర్వా   సిద్ధసఙ్ఘైరనేకైః    ।
యస్య ధ్యానాత్ సర్వదా సర్వసిద్ధిః  తత్త్వాయామి బ్రహ్మణా  వన్దమానః  ॥ ౧౨౩॥
నమామి దుణ్ఢిం  మదసిక్తగణ్డం  హతాఘషణ్డం  విధృతోర్ధ్వశుణ్డమ్   ।
స్వభక్తవిఘ్నార్తిహరప్రచణ్డం   పరాత్పరం యన్మహతో మహాన్తమ్ ॥ ౧౨౪॥
గణాధిపం గణ్డతలాలికోటిభిః  కిరీటకోటిధ్వజనిర్జితామ్బుదైః   ।
సంసేవితాఙ్ఘ్రి  ప్రణమామి  సర్వదా కవిం కవీనాముపమశ్రవస్తమమ్   ॥ ౧౨౫॥
నమో భవాన్యై  భవతాపభీరు స్వభక్తసంరక్షణతత్పరాయై ।
ఆనన్దదా  హారవిహారదాయా చతుష్కపర్దా యువతిః సుపేశాః ॥ ౧౨౬॥
తారాభిరామామరహారహీరప్రసారధారానికరోపకారామ్  ।
చిరాయ ధీరాం భజ చిత్త గౌరీం వచోవిదం వాచముదీరయన్తీమ్ ॥ ౧౨౭॥
నమామి తామేవ జగజ్జనిత్రీం   కరోతి కాశ్మీరరసప్రసారైః   ।
ఆరక్తవర్ణీ గిరిజా కుచౌయా ప్రియం  సఖాయం పరిషస్వజానా ॥ ౧౨౮॥
తామేవ వన్దే గిరిరాజకన్యాం యత్పాదుకారాధనతః సుఖాని ।
మహేశ్వరాఙ్కస్థలసన్నివిష్టా  విశ్వాని దేవీ భువనాని చష్ట్యా  ॥ ౧౨౯॥
మన్దారాదిస్రగ్విశేషాలివృన్దామన్దధ్వానాకర్ణనాసక్తచిత్తామ్      ।
వన్దే మన్దం  భక్తసంరక్షణార్థం   వన్దే దేవం రాధసే చోదయన్తీమ్ ॥ ౧౩౦॥
వన్దే భూయో మన్దుహాసోపహాసవ్యాసక్తాస్యానన్దసిన్ధుం    మహేశమ్ ।
క్రీడాలోలం  కర్తుమభ్యుద్యతాం తామేషా నేత్రీ రాధసః సూనుతానామ్ ॥ ౧౩౧॥
భవాని మాతస్త్రిజగజ్జనిత్రి   త్వమమ్బ బిమ్బాధరరాగభాగైః  ।
శ్రియం  ప్రదేహి  త్వరయా ప్రియాన్నో  యయాఽతి విశ్వా దురితా తరేమ ॥ ౧౩౨॥
కస్తే స్తుతిం కర్తుమిహాస్తి శక్తః  యామిన్దిరా  సున్దరచన్దనాద్యైః    ।
సమర్చయామాస సరస్వతీ చ సరస్వతీ వా సుభగా దదిర్వసు ॥ ౧౩౩॥
ఫలం -

ఇతి స్తుతో మహాదేవో వరాన్ దత్వా తదీప్సితాన్ ।
పునర్వరాన్తరం దాతుమువాచ వచనం ముదా ॥ ౧౩౪॥

త్వయా కృతం స్తోత్రశిఖామణి  యః కణ్ఠే లుఠన్తం కురుతేఽతిభక్త్యా ।
తమాశు సమ్పఞ్జలరాశయస్తాః  పరిష్వజన్తే జనయోయథా పతిమ్ ॥ ౧౩౫॥
ఇమం స్తవం యః పఠతి ప్రభాతే  మధ్యాహ్నకాలేఽపి మహాప్రదోషే  ।
తస్య ప్రయాన్తి  ప్రహతా  ఇవాశు భియం దధానా హృదయేషు శత్రవః  ॥ ౧౩౬॥
లభన్తే జపన్తః శ్రియం  కీర్తికామాః లభన్తే ధనం ధాన్యమశ్వాదికం చ ।
లభన్తే తథాఽఽయుః ప్రవృద్ధం   ప్రవృద్ధాః   లభన్తే హ పుత్రాన్  లభన్తే హ పుత్రాన్  ॥ ౧౩౭॥
ఇతి దత్వా వరాంస్తస్మై  తత్రైవ  గిరిజాపతిః ।
అన్తర్దధే  గణేశాద్యైః  సహ లిఙ్గే శివాత్మకే ॥ ౧౩౮॥
శ్రీశైలేశ్వరలిఙ్గతుల్యమమలం    లిఙ్గం  న భూమణ్డలే

బ్రహ్మాణ్డప్రలయేఽపి    తస్య విలయో నాస్తీతి వేదోక్తయః ।
తస్మాత్ తద్భజనేన ముక్తిరఖిలైః  ప్రాప్యా  న సా దుర్లభా

తత్పూజానిరతస్య దుర్లభతమం  కిం వా జగన్మణ్డలే  ॥ ౧౩౯॥
॥ ఇతి శివరహస్యాన్తర్గతే  అగస్త్యకృతవేదపాదస్తవః సమ్పూర్ణః  ॥
- ॥ శ్రీశివరహస్యమ్  । హరాఖ్యః తృతీయాంశః । పూర్వార్ధమ్  । అధ్యాయః ౩౫। ౪-
౧౩౯ ॥

